
АҚМОЛА ОБЛЫСЫНДАҒЫ ЖЫЛҚЫ ЕТІ ӨНДІРІСІНІҢ МӘСЕЛЕЛЕРІ

Махан Б.Б.
Қазақ халқы байырғы замандардан бері мал шаруашылығымен айналысып,

мал шаруашылығын жете меңгерген халық. Қазақ халқының дәстүрлі мал
шаруашылығының негізін – жылқы, қой және түйе малдары құраған [1]. Ал, осы
жануарлардың ішінде жылқы малы қазақ халқының үлкен құрметіне ие болған.
Себебі, жылқы қазақ халқына ішсе – сусын, жесе – тамақ, мінсе – көлік болған.
Жылқы жануарының ата – бабамыздан қалған ұлан – ғайыр атамекенімізді
қорғап қалуға қосқан баға жетпес үлесін де атап өткен жөн. Техника дамымаған
уақытта жылқы жануары болмаса, осыншама кең байтақ даланы ата –
бабаларымызға қорғап қалу қиынға соғар еді. Тіпті, мүмкін болмас еді деуге де
болады. Сондықтан, ата – бабаларымыз жылқы малын жоғары қастерлеп «жеті
қазынаның» бірі деп санаған.

Жылқы еті мен қымыздың қазақ халқының ас мәзірінде алатын орны зор.
Әрдайым таза табиғи жайылымда жүргендіктен жылқының еті мен қымызы
ерекше дәмді, әрі дәрумендерге өте бай болып келеді. Құрамында холестерині аз
болғандықтан, жылқы еті диеталық тағам болып есептеледі және жылқының еті
мен қымызының көптеген ауруларға ем болатын да қасиеттері бар. Қазақ халқы
жылқы етінің осындай керемет қасиеттері бар екенін біліп, оны ерте заманнан
бері азық ретінде пайдаланып келген. Оны Қазақстан жерінде жүргізілген
археологиялық қазбалар кезінде, қола дәуіріне тиесілі қыш құмыралардың
ішінен жылқының сүйегі мен етінің қалдықтары табылғаннан аңғаруға болады
[2].

Жылқының еті мен қымызы көшпелі түркі, моңғол және Орта Азия
халықтарының дәстүрлі ұлттық тағамдары болып саналады. Ортағасырда Еуропа
елдерінде жылқылар соғыс кезінде қажет болған соң оларды союға, яғни азыққа
пайдалануға тыйым салынғаны тарихтан белгілі. Сол себепті, Еуропа елдерінде
жылқы етін асқа пайдаланбау үрдісі қалыптасып кеткен. Сондықтан, жылқы
етіне Еуропа елдерінде сұраныс аздау болған соң, жылқы етінің бағасы сиыр
етінің бағасынан төмен болып келеді. Жақын арада Еуроодақ аумағында
тұтынушыларды алдап, сиыр етінің орнына жылқы етін сату фактісі тіркеліп
үлкен дау туындады [3]. Осы дауға қарамастан, Еуропа елдерінде керісінше
жылқы етіне деген сұраныс артып отыр. Әсіресе, даудың қақ ортасында болған
Германия және Франция елдерінде жылқы етіне сұраныс 10 – 15% артқан, ал
Германияның кейбір қалаларынды жылқы етіне сұраныс 25% дейін артқан
көрінеді [4].

ХХ – ғасырда ғылыми – техникалық прогресстің күрт дамуына байланысты
жылқы малына күш – көлік құралы ретінде сұраныс азайды. Сол себепті, әлемде
жылқының саны тез кеми бастады. Бұл жағдай біздің еліміздіде айналып өткен
жоқ. Қазақ жылқысын зерттеуші, мұғалжар тұқымының авторы, ауыл



шаруашылығы ғылымдарының докторы, профессор, академик Игорь Нечаевтың
айтуы бойынша, 1916 жылғы санақ бойынша Қазақстанда 4 миллион 640 мың
бас жылқы болыпты. Ал, Кеңес Үкіметі кезінде жылқы етінің өндірісі Қазақстан
бойынша барлық ет өндірісінің 80% құраған көрінеді [5]. 2013 жылы елімізде 1
миллион 784,5 мың бас ғана жылқы тіркелген. Еліміздегі жылқының саны 1916
жылмен салыстырғанда 2 миллион 855,5 мың басқа немесе 62% кеміген. Ал,
2000 – жылдардың басында елімізде мүлдем 1 миллиондай ғана жылқы болған
[6].

Қазіргі уақытта еліміздегі жылқының саны ақырындап өсіп келе жатыр.
2009 – 2013 жылдар аралығында жылқы саны жыл сайын шамамен 4 – 5% ғана
артып отыр. Ғалымдардың айтуы бойынша бұл өте төмен көрсеткіш, еліміздің
жылқы шаруашылығы өте баяу қарқынмен дамып жатыр [5]. Жылқы етінің
өндірісі бойынша еліміз әлемде үшінші орын алады. Бірақ, өндірілген жылқы еті
Қазақстан халқына жеткіліксіз, сондықтан, жылқы етін Канада, Аргентина,
Уругвай және Ресейден импорттауға мәжбүрміз. Осы елдерден 2013 жылы
4 758,5 тонна жылқы еті импортталды [6].

Дүниежүзілік Денсаулық сақтау Ұйымы негізгі азық – түлік түрлерін
тұтынудың адам басына шаққанда жылдық мөлшерін бекіткен. Сол мөлшерге
сай әр мемлекет өз халқының тұтынушылық ерекшеліктерін ескере отырып, азық
– түлік қауіпсіздігін қамтамасыз етуге тырысады. Сол мөлшер бойынша адам
басына шаққанда жылына барлық ет түрлерін пайдаланудың ұсынылған көлемі
70 – 75 кг шамасында, ал рационалды көлемі 80 – 84 кг шамасында. ҚР
Денсаулық сақтау Министрлігінде және Қазақ тағамтану академиясында бұл
мөлшерлер жайлы мәлімет жоқ. Мұндай мөлшерлер Еуропа елдерінде және
Ресейде бекітілген. Мысалға алатын болсақ, Ресейде бекітілген ет мөлшерлері
келесідей: сиыр еті – 25 кг/жылына, қой еті – 1 кг/жылына, шошқа еті – 14
кг/жылына және құс еті – 30 кг/жылына. Барлығын қосқанда – 70 кг/жылына
шығады. Бұл мөлшерлер Ресей халқының тұтынушылық ерекшеліктеріне сүйене
отырып жасалған. Онда жылқы еті жоқ, ол Ресей Федерациясының халқы жылқы
етін мүлдем тұтынбайды деген сөз емес, ол жылқы еті Ресейде негізгі ет түріне
жатпайтынын білдіреді. Ал, Қазақстанның адам басына шаққандағы ет
тұтынудың жылдық мөлшерінің құрамында жылқы еті міндетті түрде болуы
керек. Өйткені, жылқы еті жергілікті қазақ халқының ұлттық тағамы болып
есептеледі.

Қазақстан Республикасы бойынша адам басына шаққандағы ет тұтынудың
жылдық мөлшерінің минималды көлемі ғана бекітілген: сиыр еті – 15
кг/жылына, шошқа еті – 9 кг/жылына, қой еті – 6,3 кг/жылына, құс еті – 5
кг/жылына және ең азы жылқы еті – 3,2 кг/жылына. Барлығын қосқанда – 38,5
кг/жылына шығады [7].

Елімізде адам басына шаққанда жылдық жылқы етін тұтынудың минималды
және рационалды мөлшерін анықтау үшін жергілікті халықтың тұтынушылық
ерекшеліктерін және халықтың пікірін ескеру қажет. Ол үшін Оңтүстік Корея
мемлекетінің Чеджу қаласындағыдай сауалнама жүргізу қажет. Чеджу қаласында
жүргізілген сауалнама барысында, жылқы етінің бағасына, сапасына,
қауіпсіздігіне және өндірілген еліне байланысты мәселелер анықталған [8].



Еліміз бойынша жылқы етінің мәселесі ушығып тұрған елді мекен, ол
Елордамыз – Астана қаласы. Себебі, 2013 жылы еліміз бойынша жылқы етінің
орташа бөлшек бағасы – 1 360 тг/кг, ал Астана қаласында Қазақстан бойынша
жылқы етінің ең жоғары орташа бөлшек бағасы тіркелді, ол – 1 652 тг/кг құрады,
орташа көрсеткіштен 22 % қымбат. Еліміз бойынша 2013 жылы адам басына
шаққандағы жылқы етінің орташа өндірісі – 5,3 кг/жылына, Ақмола облысы
бойынша – 8,5 кг/жылына, еліміз бойынша орташа көрсеткіштен – 61,5% артық,
ал Ақмола облысының халық санына Астана қаласының халық санын қосып
есептегенде – 4,1 кг/жылына шығады, бұл еліміз бойынша орташа көрсеткіштен
– 23 % кем, яғни Ақмола облысы Астана қаласын жылқы етімен толық
қамтамасыз ете алмай отыр [6].

Егер Ақмола облысы мен Астана қаласы бойынша адам басына шаққандағы
жылқы етінің өндірісін 20 – 25 % арттырса, Астана қаласында жылқы етінің
бағасы шамамен еліміз бойынша орташа бөлшек бағамен бірдей болады, яғни – 1
250 тг/кг болады. Ал, Астана қаласында жылқы етін қол жетімді ету үшін,
Ақмола облысы мен Астана қаласы бойынша адам басына шаққандағы жылқы
етінің өндірісін 50 % арттыру қажет, егер осындай іс – шара жүзеге асырылса,
Астанада жылқы етінің орташа бөлшек бағасы шамамен – 850 тг/кг болар еді.
Бұл халық үшін тиімді баға.

Ақмола облысының жылқы шаруашылығын қолдауға 2013 жылы – 29 924
мың тг субсидия берілді, оның ішінде жылқы етінің өндірісіне – 21 344 мың тг,
қымыз өндірісіне – 8 580 мың тг субсидия бөлінді. Бұл жылы Ақмола облысы
бойынша асыл тұқымды жылқы сатып алынбаған, сондықтан асыл тұқымды
жылқы сатып алуға ақша қаражаты бөлінбеген [9].

Ақмола облысы бойынша жылқы малының 62 % жұртшылық қолында
екенін ескеретін болсақ, қарапайым халыққа мемлекеттік қолдауға ие болу өте
қиынға соғады [10]. Мысалы, жылқы етіне 92 тг/кг субсидия беріледі, ал оны алу
үшін жылқыларды асыл тұқымды жылқылар базасына тіркеу керек, үш жастан
асқан аналық биелердің саны 75 бастан кем болмауы керек, союға тапсыратын
жылқылардың тірідей салмағы 350 кг кем болмауы тиіс және т.б. Осы
шарттарды орындағаннан кейін ғана мемлекеттік қолдауға қол жеткізуге болады.
Бұл шарттарды қарапайым халыққа орындау қиынға түседі.

Қорыта келгенде, Ақмола облысындағы жұртшылық қолындағы жылқы
шаруашылығын дамытудың тетіктерін тапса, Ақмола облысындағы және Астана
қаласындағы жылқы етінің мәселелерін шешуге болар еді. Ол үшін мемлекеттік
қолдаудың ережелерін қол жетімді қылып өзгерту керек немесе арнайы
мемлекеттік бағдарлама жасап, Ақмола облысындағы жұртшылық қолындағы
жылқыларды біріктіріп, біріккен кәсіпорындар ашу қажет.

